
كیژه‌ پێنج ساڵانه‌كه‌م )مینی( ناتوانێ بێ بۆڵه‌ بۆڵ‌ 
بێده‌نگ  له‌ هه‌موو ژیانیدا ساتێك  ئه‌و  بژی، دڵنیام 
تووڕه‌یه‌و  بابه‌ته‌وه‌  له‌م  هه‌میشه‌  دایكی  نه‌بووه‌، 
من  به‌ڵام  بگرێ،  بۆڵه‌كه‌ی  بۆڵه‌  به‌  پێش  هه‌وڵده‌دا 
به‌هیچ كلۆجێ له‌م بیره‌دانیم، بۆ )مینی( بێده‌نگبوون 
ناسروشتییه‌و منیش ناتوانم ئه‌و به‌بێده‌نگ‌و كڕوكپی 
له‌گه‌ڵیدا  په‌یڤه‌كانم  هه‌میشه‌  ب��ۆی��ه‌  ه��ه‌ر  ببینم‌و 

زیندووه‌.
مه‌سه‌له‌ن، ڕۆژێكی به‌یانی كاتێ به‌شی حه‌ڤده‌یه‌می 
ڕۆمانه‌ نوێیه‌كه‌م ده‌نووسی. مینی بچكۆله‌ به‌دزییه‌وه‌ 
بۆ ژووره‌كه‌م هات‌و له‌ كاتێكدا ده‌ستی له‌ نێوده‌ستمنا 

وتی: 
- باوكه‌! ده‌ركه‌وانه‌كه‌مان )ڕامدایال()1( به‌قاڵاو ده‌ڵێ 

)كاڵاو(!. زۆر نه‌خوێنده‌واره‌، وه‌نا! هیچ تێناگات!
به‌ر له‌وه‌ی من بتوانم جیاوازیی زمانه‌كانی خه‌ڵكی 
بێده‌نگبوون  ساتێك  بێ  شیبكه‌مه‌وه‌،  بۆ  دونیای 

قسه‌كه‌ی گۆڕی‌و چووه‌ سه‌ربابه‌تێكیترو وتی: 
- به‌ڕاست تۆ چۆن بیرده‌كه‌یته‌وه‌ باوكه‌؟ )به‌هولا( 
ده‌ڵێ له‌ نێو هه‌وره‌كاندا فیلێكی گه‌وره‌و زه‌به‌لاحی 
باران  بۆیه‌  ه��ه‌ر  ده‌پرژێنێ‌و  ئ��او  به‌لمبۆزی  لێیه‌ 

ده‌بارێ.
نه‌دۆزیبۆوه‌  پرسیاره‌ی  ئه‌و  بۆ  وه‌ڵامێكم  ئێستا 

چووه‌ سه‌ربابه‌تێكی ترو پرسی: 
- باوكه‌، دایكه‌ چی تۆیه‌؟

لێبڕاوانه‌  به‌قیافه‌یه‌كی  ب��ووم  ن��اچ��ار  ئ��اخ��ره‌ك��ه‌ی 
پێیبڵێم: 

یاریبكه‌،  )ب��ه‌ه��ولا()2(دا  له‌گه‌ڵ‌  بچۆ  گیان،  مینی   -
چاوت لێیه‌ من چه‌نده‌م ئیش هه‌یه‌.

ده‌بێته‌وه،  شه‌قام  ب��ه‌ره‌و  ژووره‌ك���ه‌م  په‌نجه‌ره‌ی 
كۆشم  له‌سه‌ر  نووسینه‌كه‌م  مێزی  په‌نا  له‌  مینی 
به‌په‌نجه‌  ده‌ك��رد‌و  گه‌مه‌ی  له‌سه‌رخۆ  ڕۆنیشتبوو، 
به‌توندی  ده‌دا، من  ئه‌ژنۆی  له‌  پته‌ی  بچكۆلانه‌كانی 
غه‌رقی نووسینبووم.. به‌شی حه‌ڤده‌یه‌می چیرۆكه‌كه‌م 

پاڵه‌وانی چیرۆكه‌كه‌  ئه‌و جێیه‌ی  بوو، گه‌یشتبوومه‌ 
هاوسه‌ره‌كه‌ی  ت���ازه‌  سینگ(  ت��اب  )پ���را  ب��ه‌ن��اوی 
به‌رزكردبۆوه‌و  ده‌ستانی  له‌سه‌ر  )كانچانلاتا()3(ی 
ده‌یه‌ویست له‌ په‌نجه‌ره‌ی قاتی سێیه‌می ئه‌و قه‌ڵایه‌ی 
تێیدا به‌ندكرابوو به‌هه‌ڵاتن بدات، له‌ پڕ مینی له‌سه‌ر 
ب��ۆ لای  ه��ه‌ڵات  خ����واره‌وه‌و  فڕێدایه‌  خ��ۆی  كۆشم 

په‌نجه‌ره‌كه‌‌و هاواریكرد: 
- ئا های كابولی! ئا های كابولی! 

بینی،  ئه‌فغانیم  پیاوێكی  به‌رزكرده‌وه‌  سه‌رم  كاتێ 
قاتێ  گوزه‌ریده‌كرد،  جاده‌كه‌دا  به‌قه‌راغ  له‌سه‌رخۆ 
به‌رز،  ب���اڵای  ل��ه‌ب��ه‌رداب��وو،  ئه‌فغانی  ش��ڕی  جلی 
كیسه‌یه‌كی گه‌وره‌ی به‌كۆڵه‌وه‌ بوو، چه‌ند قوتووی 

تریشی له‌ده‌ستیدابوو.
دووچاری  ئ��ه‌و  به‌دیتنی  )مینی(  كیژه‌كه‌م  نازانم 
به‌رز  به‌ده‌نگی  كاتێك  ب��ه‌ڵام  بووبوو،  هه‌ستێك  چ 
)ئه‌ی  وتم:  خۆمدا  دڵی  له‌  كرد  بانگی  هاواریكرد‌و 
ناتوانم  ق��ه‌ت  م��ن  دێ���ت‌و  پ��ی��اوه‌  ئ��ه‌و  ئێستا  وای، 
به‌شی حه‌ڤده‌یه‌می كتێبه‌كه‌م ته‌واو بكه‌م(، ڕێك له‌م 
چاوی  دای��ه‌وه‌و  ئ��اوڕی  كابولییه‌كه‌  ساته‌وه‌خته‌دا 
كچه‌كه‌م  ك��ه‌  ه��ه‌ر  ب��ه‌ڵام  ك��رد،  په‌نجه‌ره‌كه‌  ل��ه‌لای 
ترساو  به‌توندی  كه‌وت  ئه‌و  به‌ده‌مووچاوی  چاوی 
به‌غاردان له‌ ژووره‌كه‌ بۆ ده‌ره‌وه‌ چوو و په‌نای بۆ 
ئامێزی دایكی بردو تازه‌ زانیم ئه‌و وایزانیوه‌ پیاوه‌ 
سێچوار  به‌كۆڵییه‌وه‌یه‌تی  كیسه‌ی  له‌و  ئه‌فغانییه‌كه‌ 

منداڵی دزیون‌و شاردونیه‌وه‌. 
ئه‌فغانییه‌كه‌  فرۆشه‌  میوه‌  دواتر  ساتێ  به‌هه‌رحاڵ‌ 
هاته‌ ژووره‌وه‌و له‌ كاتێكا بزه‌ی ده‌هاتێ، سڵاویكرد. 
ڕه‌وشی پاڵه‌وانه‌كانی ژن‌و مێردی چیرۆكه‌كه‌م هێنده‌ 
نووسینی  له‌  ده‌س��ت  زان��ی  به‌باشم  كه‌  ناله‌باربوو 
شتێكی  بانگیكردبوو  كیژه‌كه‌م  چونكی  هه‌ڵگرم‌، 
بۆوه‌و  قسه‌  لێكڕی‌و سه‌ری  هێندێكم شت  لێبكڕم. 
ده‌ستمان به‌گفتوگۆ كرد سه‌باره‌ت به‌عه‌بدولڕه‌حمانی 
ئینگلیس‌و سیاسه‌ته‌كانیان  مه‌راكیشی، ڕووسه‌كان، 

كابولی
 رابنیت رانات تاگۆر

و: حه‌مه‌ ڕه‌سوڵ‌ حه‌سه‌نپوور 

له‌ به‌ره‌كانی جه‌نگدا.
كاتێ هه‌ستا بڕوات پرسی: 

-  ئه‌ی ئه‌و خاتوونه‌ بچكۆله‌یه‌ چوو بۆ كوێ؟
من بۆ ئه‌وه‌ی )مینی( له‌و ترسه‌ بێجێیه‌ی داوێنی گرتبوو، ده‌ربازی بێت، چووم‌و هێنامه‌ ژووره‌وه‌.

مینی له‌ په‌نا كورسییه‌كه‌ وێستا، له‌ كابولی‌و ئه‌و كیسه‌ی به‌پشتییه‌وه‌بوو ڕاما، كابولی مێوژو گوێزی بۆ 
ڕاداشت، به‌ڵام كچه‌كه‌م وه‌رینه‌گرت‌و زیاتر خۆی پێوه‌ نووساندم، دیاربوو تا ئێستاش شك‌و دوودڵییه‌كه‌ی 

نه‌ڕه‌ویوه‌ته‌وه‌.
ئه‌مه‌ یه‌كه‌مجار بوو ئێمه‌ كابولیمان ده‌دی، چه‌ند ڕۆژ دواتر كاتێك به‌یانی له‌ ماڵ‌ ده‌چوومه‌ ده‌ره‌وه‌، زۆر 
سه‌یرم پێهات، چونكی )مینی(م دی له‌ به‌ر ده‌رگا له‌سه‌ر ڕه‌حله‌كه‌ دانیشتووه‌‌و له‌گه‌ڵ‌ پیاوه‌ كابولییه‌كه‌دا 
كه‌ له‌سه‌ر زه‌وی هه‌ڵتروشكابوو به‌یه‌كه‌وه‌ ده‌په‌یڤین‌و پێده‌كه‌نین، به‌بڕوای من كیژه‌ بچكۆلانه‌كه‌م له‌هه‌موو 
بینیم كۆشی پڕی  نه‌بووه‌، كاتێ سه‌یرم كرد  به‌م سه‌بروسیكه‌دانه‌یه‌  له‌ من بیسه‌رێكی تری  ژیانی جگه‌ 

مێوژو گوێزكردووه‌و گرێی داوه‌، ئه‌م پێشكه‌شییه‌ی پیاوه‌ كابولییه‌كه‌ پێی دابوو، ئه‌و كات پێموت: 
- بۆچ زه‌حمه‌تت كێشاوه‌و ئه‌م هه‌موو خواردنه‌ت بۆ كیژه‌كه‌م هێناوه‌.

بێ ڕاوه‌ستان ده‌ستم له‌ گیرفان ڕۆكردو سكه‌یه‌كی هه‌شت عانه‌ییم ده‌رهێنا، ئه‌و بێ چاولێكردن سكه‌كه‌ی 
لێ وه‌رگرتم‌و له‌گیرفانی خست.

به‌داخه‌وه‌ سه‌عاتێك دواتر كاتێ بۆ ماڵ‌ گه‌ڕامه‌وه‌ زانیم ئه‌و سكه‌ قدوم ناموباره‌كه‌، بارته‌قای نرخه‌كه‌ی 
كێشه‌ی ناوه‌ته‌وه‌، چونكی كابولی دابوویه‌وه‌ به‌مینی‌و دایكی كیژه‌كه‌م به‌بینینی سكه‌یه‌كی تیشكدار له‌ ده‌ست 

ویدا به‌توندی تووڕه‌ ببوو پرسیاری له‌ منداڵه‌كه‌ كردبوو: 
- پێم بڵێ ئه‌م سكه‌یه‌ت له‌ كوێ بووه‌؟
مینی به‌پێخۆشحاڵییه‌وه‌ وه‌ڵامیدابۆوه‌: 
- كابولی ئه‌م سكه‌یه‌ی پێداوم، دایكه‌.

دایكی نه‌ڕاندبووی: 
- كابولی ئه‌م سكه‌یه‌ی به‌تۆدا؟ چاوم ڕۆشن، ئاخ مینی چۆن ڕێگه‌ت به‌خۆتدا پاره‌ له‌م پیاوه‌ وه‌ربگری؟

ڕێك له‌م ساته‌وه‌خته‌دا بوو من چوومه‌ ژوورو بۆ ڕزگاركردنی كیژه‌كه‌م له‌م شه‌رگه‌ هه‌ڕه‌شه‌ ئامێزه‌ وتم: 
مینی له‌سه‌ر ڕه‌زامه‌ندی من ئه‌م پاره‌یه‌ی له‌و پیاوه‌ وه‌رگرتووه‌.

به‌زوویی زانیم پیاوه‌ كابولییه‌كه‌ به‌نواندنی میهره‌بانی‌و پێدانی مێوژو گوێزی زۆر به‌كچه‌كه‌م ترسه‌كه‌ی 
چێژیانده‌كرد‌و  به‌تام‌و  گه‌پی  گاڵته‌و  به‌یه‌كه‌وه‌  ب��راده‌ر،  به‌یه‌كه‌وه‌بوونه‌  هه‌ردووكیان  ڕه‌واندۆته‌وه‌و  وی 
ده‌بڕییه‌  چاوی  كاتێكا  له‌  ڕۆده‌نیشت‌و  له‌ڕووبه‌ڕووی  مینی  ده‌هات  هه‌ركاتێ  سه‌رقاڵبوون،  پێده‌كه‌نین‌و 

قه‌ڵافه‌تی براده‌ره‌كه‌ی به‌خۆشحاڵی پێده‌كه‌نی‌و به‌ده‌نگێكی شیرین ده‌یوت: 
- باشه‌ كابولی گیان! پێم بڵێ بزانم چیت له‌ تووره‌كه‌كه‌تدا هێناوه‌؟

ئه‌و به‌زاراوه‌ی ناوچه‌یی كه‌ تایبه‌ت به‌خه‌ڵكی چیانشینه‌ وه‌ڵامیده‌دایه‌وه‌: 
- ئه‌مڕۆ له‌ تووره‌كه‌كه‌مدا فیلێكم هێناوه‌.

من له‌وه‌ی كه‌ كیژه‌ بچووكه‌كه‌م له‌گه‌ڵ‌ پیاوێكی به‌ساڵاچوو تا ئه‌م ڕاده‌یه‌ بۆته‌ براده‌ر چێژم وه‌رده‌گرت‌و 
هه‌ستمپێده‌كرد له‌م براده‌رایه‌تییه‌ گیانی به‌گیانییه‌دا شتێكی دڵگرو قه‌شه‌نی تێدایه‌.

ئه‌وجار نۆره‌ی پرسیاری كابولی ده‌هات‌و به‌ده‌نگێكی میهره‌بانی ئامێزه‌وه‌ ده‌یپرسی: 
- باشه‌ بچكۆلانه‌كه‌م، پێم بڵێی بزانم كه‌ی به‌نیازی بۆ ماڵی باوكی شووه‌كه‌ت بچی؟

له‌مه‌ڕ  زوو  زۆر  به‌نگالیدا  كیژانی  له‌گه‌ڵ‌  گه‌رچی 
ب��اوك��ی م��ێ��ردو م��اڵ��ه‌ك��ه‌ی ده‌دوێ�����ن، ب���ه‌ڵام من‌و 
خێزانم زۆرمان حه‌ز له‌م ڕه‌سم‌و یاسایه‌ نه‌بوو و 
له‌م  كچه‌كه‌مان  بكرێ  جێیه‌ی  ئه‌و  تا  هه‌وڵمانده‌دا 
مینی  هۆیه‌وه‌،  به‌م  به‌دووربگرین.  قسانه‌  چه‌شنه‌ 
بێئه‌وه‌ی بزانێت باوكی مێرد )خه‌زوور( چ واتایه‌كی 

هه‌یه‌ به‌ده‌نگی به‌رز پێده‌كه‌نی‌و ده‌یگوت: 
- ئه‌گه‌ر خه‌زوور شتێ باشه‌ ئه‌ی بۆ خۆت ناچییه‌ 

ماڵی خه‌زوورت؟
پیاوه‌ كابولییه‌كه‌،  نێوان خه‌ڵكی هاوچینی  له‌  به‌ڵام 

ماڵی خه‌زوور دوو واتا ده‌به‌خشێت: 
به‌ندیخانه‌،  ئه‌ویتر  سه‌ره‌كییه‌كه‌ی‌و  وات��ا  یه‌كیان، 
به‌مرۆڤ  خ���واردن  بێبه‌رامبه‌ر  جێیه‌ی  ئ��ه‌و  وات��ا 
كابولییه‌كه‌ش  پیاوه‌  لێده‌كه‌ن،  ئ��اگ��اداری  ده‌ده‌ن‌و 
ماڵی خه‌زوورانی به‌م واتایه‌ ده‌گرت‌و دوای بیستنی 
ئه‌م پرسیاره‌ په‌نجه‌كانی ده‌كرده‌ مشته‌كۆڵه‌و به‌ره‌و 

پۆلیسی خه‌یاڵی ڕایده‌وه‌شاندو هاواریده‌كرد: 
- من باوكی مێرد به‌مت ده‌كه‌مه‌ پرپۆڵه‌م و جووڵه‌ی 
به‌هۆی  ده‌ب��وو  ڕسته‌یه‌دا  ئه‌م  له‌گه‌ڵ‌  ئه‌و  ده‌ستی 
ده‌مووچاوییه‌وه‌  له‌  كیژه‌كه‌م‌و  توندی  پێكه‌نینی 

دیاربوو غه‌رقی خۆشی‌و چێژوه‌رگرتنه‌.
سه‌ركه‌وتنی  وه‌رزی  واتا  بوو،  پاییز  ڕۆژان��ه‌  ئه‌و 
پادشایانی دێرین، من بێئه‌وه‌ی له‌ جێگه‌كه‌م كه‌ كله‌ته‌ 
به‌یارمه‌تی  له‌و سووچه‌ دووركه‌وتووه‌وه‌  بجووڵێم 
ده‌هێنایه‌  دون��ی��ام  گشت  بیركردنه‌وه‌م  ئه‌ندێشه‌‌و 
دونیای  نێو  له‌  ده‌دیت،  جێیه‌كم  هه‌موو  به‌رچاوم‌و 
بۆ  دڵه‌وه‌  له‌  ده‌چ��ووم‌و  هه‌رێمه‌كانیتر  بۆ  خه‌یاڵاتا 
خه‌ڵكه‌ی  ئه‌و  هه‌رێمانه‌‌و  ئه‌و  جوانییه‌كانی  سه‌یری 
له‌  ده‌چ���ووم‌و  هامووشۆدابوون  له‌  شاره‌كاندا  له‌ 
خه‌ون‌و خه‌یاڵی دوورودرێژ نغرۆ ده‌بووم: ده‌شت‌و 
هه‌رێمانه‌  ئه‌و  وه‌حشییه‌كان  دارستانه‌  دۆڵ‌‌و  چیاو 
به‌كۆلیتی بچووكی لادێی‌و ژیانی ئازادو بێبه‌ستنه‌وه‌ 
ئه‌و كه‌سانه‌ی ژیانیان تێدا ده‌كرد، ده‌مدی. دیمه‌نی 
به‌ئارامیی  ك���اروان���ان���ه‌ی  ئ���ه‌و  گ���ه‌ش���ت‌وگ���وزاری 
له‌ بیروهزرمدا-  كه‌ ژیانی گیانه‌وه‌ران  ده‌جووڵان 
وه‌ك گه‌شه‌ی ڕووه‌ك��ی سروشتی ده‌زان��م-  وه‌ك 

تۆفانێك هه‌موو شتێك له‌گه‌ڵ‌ خۆیده‌بات، به‌زیندوویی‌ 
دێنمه‌ به‌رچاوم.

به‌بوونی وه‌ها هێزێكی بیركردنه‌وه‌و هه‌ستپێكردن، 
هه‌ر كاتێ به‌لای ئه‌و پیاوه‌ كابولییه‌وه‌ بووم ده‌تگوت 
سه‌ركه‌ش‌و  چیا  ب��ه‌ره‌و  ڕاوه‌س��ت��ان  به‌بێ  ده‌ستی 
زه‌به‌لاحه‌كاندا  به‌رده‌  تاشه‌  به‌نێو  ڕێگاكانی  كوێره‌ 
ده‌ڕواو ده‌گاته‌ لووتكه‌ سه‌ركه‌شه‌كان، ده‌مبات‌و له‌م 
كاتانه‌دا كاروانی ‌وشترانم ده‌دی كه‌ به‌كاڵای قورسی 
بازرگانی كه‌ چه‌كه‌كانیان به‌ده‌سته‌وه‌گرتووه‌‌و به‌ره‌و 
ئه‌و  به‌هه‌ڵكه‌وت  به‌ڵام  شۆڕده‌بنه‌وه‌،  بۆی  ده‌شت 
كاته‌ی له‌وه‌ها خه‌ون‌و خه‌یاڵی شیریندا نقوم ده‌بووم، 
ده‌ریده‌خستم‌و  جیهانه‌  ل��ه‌و  مینی  دای��ك��ی  ده‌ن��گ��ی 

به‌ده‌نگێكی مه‌رجداره‌وه‌ ده‌یگوت: 
- چاو، چه‌ندجاره‌ ده‌ڵێم ئاگات له‌م پیاوه‌ ئه‌فغانییه‌ 

بێت!
چاووگوێ  ئافره‌تێكی  مینی  دای��ك��ی  به‌دبه‌ختانه‌ 
به‌ستراوو زۆر شه‌رمنه‌، به‌م واتایه‌ هه‌ركاتێ ده‌نگێ 
له‌ كۆڵانه‌وه‌ ده‌بیستێ یان یه‌كێ به‌دیده‌كات كه‌ به‌ره‌و 
یان  سه‌رخۆش  یان  دز  وابیرده‌كاته‌وه‌  ماڵماندێ 
به‌برو ماری لێڕه‌وار هه‌ڵده‌كوتنه‌ سه‌ر ماڵه‌كه‌مان‌و 
هێنده‌  كابولییه‌كه‌  به‌نیسبه‌ت  بوو  هۆیه‌شه‌وه‌  به‌م 
ه��ه‌م��وو ڕۆژێ جه‌ختی  و  ب��وو  گ��وم��ان  ب��ه‌ش��ك‌و 

ده‌كرده‌وه‌ ئاگام لێی بێت.
به‌ڵام كه‌ من هه‌وڵمده‌دا ئه‌م ترس‌و تۆقانه‌ی به‌ڕووی 
خۆش‌و لێوی به‌بزه‌وه‌ بڕه‌وێنمه‌وه‌ تووڕه‌تر ده‌بوو 
به‌چه‌شنێكی جیددی‌و پرسیار ئامێزه‌وه‌ ده‌یپرسی: 

- چما نابینی چه‌نده‌ منداڵ‌ ده‌دزن؟ گه‌لۆ باوه‌ڕناكه‌ی 
باوه‌؟  كۆیله‌داری  ده‌ستووری  كابول  له‌  ئێستاش 
زه‌به‌لاحه‌  زه‌لام��ه‌  ئه‌م  كه‌  دووره‌  به‌لاته‌وه‌  داخ��وا 
بچووك‌و  م��ن��داڵ��ه‌  ب��ه‌س��ان��ای��ی  ب��ت��وان��ێ  ڕۆژێ�����ك 

لاوازه‌كه‌مان بدزێ؟
من هه‌میشه‌ له‌ وه‌ڵامدا ده‌مگوت: 

به‌ڵام  نییه‌،  نامومكین  ده‌یڵێی  تۆ  ئ��ه‌وه‌ی  دی��اره‌   -
زۆر دووره‌.

به‌ڵام ئه‌مه‌ كافی نه‌بوو به‌هیچ كلۆجێ ڕازی نه‌ده‌كردو 
له‌سه‌ر ڕای خۆی  هه‌روا به‌لاساری‌و سه‌رسه‌ختی 

سووربوو، به‌م حاڵه‌و له‌گه‌ڵ‌ ئه‌وه‌یدا تا ئه‌م ڕاده‌یه‌ 
داده‌گرت‌و  خه‌یاڵییه‌كه‌ی  ب��ڕوا  بیرو  له‌سه‌ر  پێی 
بۆ  كابولییه‌  پیاوه‌  ئه‌و  به‌هاتنی  پێش  نه‌یده‌توانی 
پیاوه‌دا  ئه‌م  له‌گه‌ڵ‌  براده‌رایه‌تیمان  بگرێت،  ماڵمان 

به‌گه‌رمیی‌و زۆر گیانی به‌گیانی به‌رده‌وامبوو.
له‌نێوه‌ڕاستی  ج��ارێ��ك  س��اڵ��ی  كابولی  ڕه‌ح��م��ان��ی 
كاتێ  ده‌چ��ۆوه‌و  وڵاته‌كه‌ی  بۆ  جه‌نیڤه‌ریدا  مانگی 
گرفتارو  زۆر  نزیكده‌بۆوه‌  سه‌فه‌ره‌  ئه‌م  ب��ه‌رواری 
بۆ  ماڵه‌وماڵیده‌كرد  ڕۆژێ  هه‌موو  مه‌شغووڵبوو. 
حاڵه‌شه‌وه‌  به‌م  پاكبكاته‌وه‌.  حه‌سیبه‌كانی  ئ��ه‌وه‌ی 
دیسانه‌وه‌ هه‌لی بۆ ده‌ڕه‌خسا بۆ دیده‌نی منوو مینی 

بێت.
خه‌ڵكی قسه‌ی فره‌یان له‌ باره‌یدا ده‌كرد‌و ده‌یانگوت 
هه‌یه‌  ئیشه‌كه‌یدا  ل��ه‌  ت��ه‌ڵ��ه‌ك��ه‌ی��ه‌ك��ی  ف��ێ��ڵ‌‌و  بێشك 
دیده‌نی  بۆ  نه‌توانێت  به‌یانی  ڕۆژێ��ك��ی  ئه‌گه‌ر  كه‌ 
ب���ووه‌ خۆی  ه��ه‌رچ��ۆن��ێ  ئ��ێ��واره‌ك��ه‌ی  ب���ێ،  مینی 

به‌ماڵه‌كه‌مانده‌گه‌یه‌نێت.
سه‌رسووڕهێنه‌ربوو،  هێندێ  منیش  بۆ  ته‌نانه‌ت 
له‌وه‌ی  جاروبار دووچ��اری شك‌و گومان ده‌ب��ووم 
ب��ه‌و تووره‌كه‌ی  ب���اڵاب���ه‌رزه‌  پ��ی��اوه‌  ئ��ه‌و  ده‌م��دی��ت 
بچكۆلانه‌كه‌م  كیژه‌  دیده‌نی  بۆ  ته‌نیا  به‌شانییه‌وه‌یه‌ 
تاریكه‌دا  له‌ سووچێكی ئه‌و ژووره‌  ده‌هاته‌ ئه‌وێ‌و 
له‌گۆشه‌یه‌ك ده‌خزا، به‌ڵام هه‌ر كه‌ مینی به‌پێكه‌نینه‌وه‌ 
بۆ ژووره‌كه‌ ده‌هات‌و به‌خۆشحاڵییه‌وه‌ هاواریده‌كرد 
ئامێزی  خۆیده‌  هاتی!(‌و  ئاخره‌كه‌ی  گیانم،  )كابولی 
داویشت هه‌ستم به‌ئارامی‌و بڕوابه‌خۆبوون ده‌كرد.

له‌  بدات  ڕۆیشتن  بڕیاری  ل��ه‌وه‌ی  به‌ر  ڕۆژ  چه‌ند 
ژووره‌كه‌م مژوڵی پێداچوونه‌وه‌ی به‌رنووسی یه‌كێك 
بوو،  فێنك  هه‌وانماوی‌و  ب��ووم،  نووسراوه‌كانم  له‌ 
تیشكی خۆر له‌ په‌نجه‌ره‌كه‌وه‌ له‌ قاچ‌و ئه‌ژنۆیده‌دام. 
نزیكه‌ی سه‌عات 8 هه‌شت بوو، خه‌ڵك پۆل پۆل بۆ 
ماڵه‌كانیان ده‌گه‌ڕانه‌وه‌ له‌ پڕ هه‌راوهوریای به‌رزم له‌ 
شه‌قامی ڕووبه‌ڕوو بیست، كاتێ سه‌یری خواره‌وه‌م 
كرد دیم دوو پۆلیس ڕه‌حمانی كابولییان له‌ نێوان 
منداڵی  لافاوی  به‌دوایاندا  ده‌یبه‌ن‌و  خۆیانگرتووه‌و 
جمووجۆڵدان.  له‌  بێئیش  بێكارو  خه‌ڵكی  كووچه‌و 

پۆلیسه‌كانیش  له‌  یه‌كێ  بوون‌و  خوێناوی  جله‌كانی 
كێردێكی خوێناوی به‌ده‌سته‌وه‌ بوو.

سه‌یركه‌رانم  له‌  یه‌كێك  هه‌ڵاتم‌و  ده‌رێ  بۆ  به‌په‌له‌ 
ڕاگرت‌و پرسیاری ڕووداوه‌كه‌م لێكرد. هه‌ركه‌سه‌و 
به‌م  قسه‌كان  ك��ۆی  ل��ه‌  دواج���ار  ت��ا  ده‌وت  شتێكی 
كابولی  كڕیاره‌كانی  له‌  یه‌كێ  كه‌  گه‌یشتم  ئاكامه‌ 
چه‌ند  دوای  نه‌داوه‌تێ،  پاره‌كه‌ی  كڕیوه‌و  شاڵێكی 
ڕۆژ كه‌ كابولی بۆ پاره‌كه‌ی چووه‌ پیاوه‌كه‌ حاشای 
كێشه‌یه‌كی  ئاكامدا  له‌  ك��ردووه‌و  كڕینی شاڵه‌كه‌  له‌ 
توندیان له‌ نێواندا ڕوویداوه‌و كابولی به‌كێرده‌كه‌ی 

ئه‌وی زامدار كردووه‌.
هه‌یوانه‌كه‌  بۆ  بچكۆلانه‌م  پڕمینی  له‌  كاته‌دا  ل��ه‌م 

هه‌ڵات‌و به‌تاسه‌وه‌ هاواریكرد: 
- ئه‌ی كابولی گیان! ئه‌ی كابولی گیان!

هه‌ركه‌ ڕه‌حمان ئاوڕی دایه‌وه‌و چاوی به‌مینی كه‌وت، 
به‌ڕووناكییه‌كی  ماندووه‌كه‌ی  تووڕه‌و  ده‌مووچاوه‌ 
حاڵه‌دا  ل��ه‌و  ب��ه‌ڵام  ڕۆش��ن��ب��وو،  خۆشحاڵی  ه��ی��واو 
تووره‌كه‌ی به‌كۆڵه‌وه‌ نه‌بوو تا بتوانێت سه‌باره‌ت به‌و 
فیله‌ی تێیدا حه‌شارداوه‌ له‌گه‌ڵ‌ كچه‌كه‌مدا بپه‌یڤێت‌و 

كاتێ كیژه‌كه‌م به‌ساده‌یی‌و بێتاوانی پرسی: 
- كابولی گیان ئه‌وه‌ ده‌چییه‌ ماڵه‌ خه‌زوورانت! ئه‌و 

بزه‌یه‌كی خه‌ماوی كردو وه‌ڵامیدایه‌وه‌: 
- ئه‌رێ بچكۆله‌كه‌م، ڕێكده‌چمه‌ ئه‌و شوێنه‌ی وتت.

منداڵه‌كه‌ی  وه‌ڵام���ه‌ك���ه‌ی  زان����ی  چ��ون��ك��ی  ب����ه‌ڵام 
به‌رزكردو  ده‌سته‌كه‌له‌پچه‌كراوه‌كانی  نه‌ساچاندووه‌ 

له‌ هه‌وادا ڕایوه‌شاندن‌و هاواریكرد: 
- ئاخ كه‌ چه‌ند حه‌زم ده‌كرد خه‌زووره‌م له‌ ناوبه‌رم! 

به‌داخه‌وه‌ ده‌ستم به‌ستراون!
هه‌ستان  به‌تاوانی  كابولی  ڕه‌حمانی  به‌مچه‌شنه‌ 

به‌جینایه‌ت چه‌ند ساڵ‌ به‌ندكرانی بۆ بڕایه‌وه‌.
چه‌ند مانگ گوزه‌راو ئێمه‌ ئه‌ومان بیرچۆوه‌، ژیانی 
هه‌میشه‌ییمان له‌و ماڵه‌ هه‌میشه‌ییه‌ به‌رده‌وامبوو و 
ئیتر بیری ئه‌و چیا نشینه‌ بێ فیزه‌ كه‌ چه‌ند ساڵی 
به‌سه‌ربرد،  به‌ندینخانه‌دا  میله‌ی  پشت  له‌  ته‌مه‌نی 
بڵێم  ده‌ك��ه‌م  من شه‌رم  ده‌ه��ات‌و  به‌بیرماندا  كه‌متر 
ته‌نانه‌ت مینی دڵپاك‌و میهره‌بانیش براده‌ره‌ دێرین‌و 

گیانیبه‌گیانییه‌كه‌ی به‌ته‌واوی له‌بیركرد، دۆست‌و براده‌ری نوێ جێگه‌ی ئه‌ویان پڕكرده‌وه‌و ده‌وریانگرتبوو. 
بۆ  ئیتر  ئه‌وانبوو  هێنده‌ سه‌رقاڵی  ب��راده‌رو  ده‌بوونه‌  له‌گه‌ڵیدا  زۆرتر  كیژوكاڵی  ده‌بوو  گه‌وره‌تر  هه‌رچی 

ژووری منیش نه‌ده‌هات، تا ئه‌و جێیه‌ی به‌ده‌گمه‌ن هه‌لێكم بۆ ده‌ڕه‌خسا چاوم پێی بكه‌وێ.
چه‌ند ساڵ‌ تێپه‌ڕی‌و جارێكیتر پاییز هات، ئێمه‌ سه‌رقاڵی ئاماده‌كاری سه‌ره‌تای زه‌ماوه‌ندی )مینی( بووین. 
بڕیاربوو ڕۆژی زه‌ماوه‌نده‌كه‌ی له‌ ڕۆژی جه‌ژنی )پوجا(دا ئه‌نجام بدرێت. به‌چوونی مینی خۆشه‌ویست بۆ 

ماڵی مێرد، دایك‌و باوكی له‌ تاریكایی ڕه‌هادا نغرۆده‌بوون‌و ڕۆشنایی ماڵه‌كه‌مانی جێده‌هێشت.
سپێده‌یه‌كی ڕۆشنبوو،‌ دوای بارانێكی دوورودرێژ، وا ده‌هاته‌ به‌رچاو هه‌واكه‌یان شووشتووه‌و بریقه‌داریان 
كردووه‌، ڕووناكی ڕۆژ وه‌ك ئاڵتوونی توواوه‌ له‌گشت جێگه‌یه‌ك ده‌دراو هێنده‌ بریقه‌داربوو كه‌ ته‌نانه‌ت 
خانووه‌كه‌مان له‌ ژێر ڕۆشناییه‌كه‌یدا ده‌دره‌وشێت. له‌ كازیوه‌ی به‌یانییه‌وه‌ ئاوازی تایبه‌تی بووك گواستنه‌وه‌ 
ده‌ستیپێكردبوو و له‌گه‌ڵ‌ ئه‌و ئاوازه‌دا دڵی منیش لێی ده‌دا، هه‌روا بزانه‌ ئه‌م ئاوازه‌ كه‌ ناوی‌ ))به‌هاراوی‌( بوو 
ده‌ردی‌ جودا بوونه‌وه‌ی‌ كچه‌كه‌می‌ له‌ دڵمدا زێده‌ تر ده‌كرد. ئه‌و شه‌وه‌ مه‌راسیمی‌ بووكێنی‌ )مینی‌( قه‌شه‌نگم 
بوو. له‌ به‌یانی‌ زووه‌ هاموو شۆ و ده‌نگه‌ ده‌نگ له‌ ماڵێدا ده‌ستیپێكردبوو، مه‌نجه‌ڵی‌ خوادنیان وه‌سه‌ر ئاگر 
ده‌نا، قه‌ندیل و سومدانی‌ ئاڵتونییان له‌ ژوور و هه‌یوانێ هه‌ڵده‌واسی و هه‌موو لایه‌ک به‌ په‌له‌ به‌م لاوبه‌ولادا 
له‌ نووسینگه‌كه‌م دانیشتبووم و به‌ ته‌ماشای‌ ئیشووكار و هه‌ڵات هه‌ڵاتی‌ خه‌ڵكی‌ ماڵێوه‌  هه‌ڵده‌هاتن، من 
مه‌شغووڵ بووم. له‌ پڕ یه‌كێك هاته‌ ژووره‌وه‌ و به‌رێزی‌ زۆره‌وه‌ سه‌لامی‌ كردو له‌ ڕووبه‌ڕووم دانیشت، 
كاتێ‌ سه‌رم وه‌رگێڕا ڕه‌حمان كابولیم له‌ ڕووبه‌ڕووی‌ خۆمدی‌! له‌ پێشدا نه‌مناسییه‌وه‌ چونكه‌ نه‌ تووره‌كه‌ی‌ 
به‌ كۆڵه‌وه‌ نه‌ قووتووی‌ به‌ ده‌سته‌وه‌ بوو. جگه‌ له‌مه‌ قژه‌ درێژه‌كانیشی‌ كورت كردبۆوه‌. وێنه‌ی‌ پێشووی‌ به‌ 

ته‌واوی‌ گۆڕا بوو، به‌ڵام هه‌ر كه‌ بزه‌یه‌كی‌ كرد ناسیمه‌وه‌ به‌ خۆشحاڵییه‌وه‌ هاوارم كرد!
ره‌حمان كه‌ی‌ هاتی‌؟

وه‌ڵامیدایه‌وه‌: 
دوێ‌ شه‌وێ‌ له‌ به‌ندینخانه‌ ئازاد كرام.

بیستنی‌ و وشه‌ی‌ به‌ندینخانه‌ به‌ تووندی‌ جوڵاندمی، پێشتر قه‌ت قسه‌م له‌گه‌ڵ كه‌سێكی‌ براده‌ره‌كه‌ی‌ به‌ چه‌قۆ 
بریندار كردبێ‌، نه‌كردبوو.به‌ دیتنی‌ دڵم به‌ قه‌ووه‌ له‌رزه‌كه‌وت چونكی‌ هه‌ستم پێكرد ئه‌گه‌ر ئه‌و نه‌هاتبا. 

زه‌ماوه‌ندێكی‌ خۆشترمان ساز ده‌كرد.
به‌هۆی‌ ئه‌م هه‌سته‌وه‌ به‌ ناڕه‌حه‌تی‌ پێمگوت!

كابولی‌، ئه‌مڕۆ مه‌راسیمێك لێره‌ ساز ده‌كرێت ومن زۆر گرفتارم، واباشتره‌ ڕۆژی دواتر بێی‌، بێ‌ ڕاوه‌ستان 
گه‌ڕایه‌وه‌ بۆ ئه‌وه‌ی‌ بڕوات، به‌ڵام كاتێ‌ گه‌یشته‌ به‌رده‌رگا هه‌ڵوێسته‌یه‌كی‌ كرد و وتی‌: 

ئا‌غا، داخۆ ناكرێ‌ ))مینی‌(( بچکۆله‌ بۆ ساتێک ببینم؟ بێچاره‌ وایده‌زانی )مینی( ئێستاش هه‌روا بچووكه‌ و 
وای‌ ده‌هاته‌ به‌رچاو ئێستاش هه‌ر كه‌ چاوی‌ پێبكه‌وێ‌ بۆ لای‌ دێ‌ و هاوار ده‌كا: »كابولی گیان، كابولێ‌ 
گیان( هه‌روه‌ها وایبیرده‌كرده‌وه‌ ئێستا وه‌ك ساڵانی‌ پێشوو هه‌روا بێ‌ دڵه‌ ڕاوكێ‌ دابنیشێ‌ و چه‌ند سه‌عات 
ئه‌و كات هێندێكیشی‌ مێوژو گوێز  له‌ ده‌ست چووه‌كانی‌  بیره‌وه‌رییه‌  یادی‌  به‌  پێبكه‌نێ‌،  له‌گه‌ڵیدا بدوێ‌ و 
بۆ كچه‌كه‌م كڕیبوو یان به‌ قه‌رز وه‌ریگرتبوو، هێنابووی‌، چونكی‌ ده‌مزانی‌ پاره‌یه‌كی‌ پێنه‌بووه‌ تا شتێكی‌ 

پێبكڕێت...
له‌ وه‌ڵامیدا جارێكیتر وتم!

ئه‌مڕۆ مه‌راسیمێك لێره‌ ده‌كرێ‌ و نالوێ‌ لێره‌ چاوت به‌ كه‌س بكه‌وێت، سه‌ری‌ داخست، ماوه‌یه‌ك به‌ خه‌م 
و بێهیواییه‌وه‌ له‌ ده‌مووچاوم ڕاماو ئه‌و جار به‌ ده‌نگێكی‌ له‌سه‌ر خۆ و به‌ مه‌حزوونی‌ وتی‌: 

خوات  ده‌ڕۆم،  منیش  وای��ه‌  كه‌  ئێستا  باشه‌،  زۆر 
له‌گه‌ڵ!

بێ‌ ڕاوه‌ستان بۆ ده‌ره‌وه‌ چوو.
كاتێ‌ ڕۆیشت زۆر ناڕه‌حه‌تبووم، هه‌ستمپێكرد حه‌ز 
ده‌كه‌م بانگی‌ بكه‌مه‌وه‌، به‌ڵام بێئه‌وه‌ی‌ شوێنی‌ بكه‌وم 
ت��ه‌واوی‌ نزیكم بۆوه‌،  ئ��ه‌وه‌ به‌  گ��ه‌ڕای��ه‌وه‌ و دوای‌ 
ده‌سروكه‌ی‌ خواردنه‌كانی‌ ده‌رهێنا و بۆی‌ ڕاداشتم 

ووتی‌: 
هه‌یه‌  بۆم  نییه‌،  هێناوه‌ شایانی‌  )مینی‌(  بۆ  ئه‌وانه‌م 

تكات لێبكه‌م بیده‌یتێ‌؟
ده‌سرۆكه‌ گرێدراوه‌كه‌م لێوه‌رگرت ویستم پاره‌كه‌ی‌ 

بده‌مێ‌ به‌ڵام ده‌ستمی‌ به‌ولاوه‌ برد وتی‌: 
پاره‌م  بێت،  بیر  له‌  منت  میهره‌بانی‌،  فره‌  تۆ  ئاغا 
منیش  هه‌یه‌،  بچووكت  كچێكی‌  تۆ  چونكێ‌  مه‌ده‌یه‌! 
كچێكی‌ هاوشێوه‌ی‌ ئه‌وم له‌ وڵاتی‌ خۆم هه‌یه‌، ئه‌و 
دیارییانه‌ به‌ یادی‌ كچه‌كه‌م بۆ كیژه‌كه‌ی‌ ئێوه‌ ده‌هێنم 
نه‌ك بۆ ئه‌وه‌ی‌ سوودێكم بێبگات. له‌گه‌ڵ وتنی‌ ئه‌م 
برد  درێژه‌كه‌ی‌  عه‌با  گیرفانی‌  بۆ  ده‌ستی‌  قسانه‌دا 
ده‌رهێنا  ن��ه‌ك��راوی‌  ق��ه‌د  و  چڵكن  كاغه‌زێكی‌  پ��ه‌ڕه‌ 
ڕووبه‌ڕوومی‌  مێزه‌كه‌ی‌  ل��ه‌س��ه‌ر  ب��ه‌ڕێ��زه‌وه‌  و  و 
ڕۆنا، له‌سه‌ر ئه‌م كاغه‌زه‌ جێ‌ په‌نجه‌یه‌كی‌ بچووك 
بوو.  نه‌كێشرا  ده‌ستیش  به‌  نه‌بوو،  وێنه‌  ده‌بیندرا. 
له‌سه‌ر  بوو  مه‌ره‌كه‌باوی‌  ده‌‌ستێكی‌  نه‌خشی‌  ته‌نیا 
كاغه‌زه‌كه‌ بڵاو ببۆوه‌، ئه‌و ئه‌م نه‌خشه‌یه‌ی‌ ده‌ستی‌ 
بۆ  كه‌لكه‌ته‌‌  بۆ  ئه‌و ساڵانه‌ی‌  م��اوه‌ی‌  به‌  كیژه‌كه‌ی‌ 
كۆڵانه‌كاندا  و  كووچه‌  له‌  فرۆشتنی  گوێز  و  مێوژ 
ده‌هات، له‌ گیرفانیدا هه‌ڵیگرتبوو و له‌سه‌ر دڵی‌ خۆی‌ 

دایده‌نا.
چاوم پر له‌ ڕۆندكبوو، به‌ ته‌واوی‌ فه‌رامۆشمكرد، 
ئه‌و میوه‌ فرۆشێكی‌ بێنه‌وای‌ كابولییه‌، له‌ كاتیكاس، 
ئێمه‌  چما  زیاتربوو؟  ل��ه‌و  چیم  من  چما  ن��ا.  ب��ه‌ڵام 

هه‌ردووك باوك نه‌بووین؟
چیا  داوێنی‌  له‌  بچكۆله‌كه‌ی  كچه‌  نه‌خشی‌  دیتنی‌ 
دووره‌كانی‌ وڵاتیكیتردا ده‌ژیا بیری‌ كچه‌كه‌م )مینی‌( 
ی‌ خستمه‌وه‌و بێ‌ ڕاوه‌ستان ناردم به‌ شوێنیدا بۆ 
زۆری‌  موشكیله‌ی‌  ك��اره‌  ئ��ه‌م  دی��اره‌  بێت.  ئ��ه‌وه‌ی‌ 

دیده‌گرت،  ن��ا  ه��ه‌م��ووی��ان��م  ب���ه‌ڵام  دروس��ت��ده‌ك��رد، 
ساتێک دواتر )مینی‌( كه‌ جله‌ سووره‌كانی‌ بووكێنی‌ 
پۆشیبوو خاڵێكی‌ گه‌وره‌شی له‌ ته‌وێڵی‌ نابوو، ڕێك 
چه‌شنی‌ بوكێكی‌ جوان و خانوومان وه‌ ژوور‌كه‌وت 
ڕووبه‌ڕوومدا  له‌  وه‌سفنه‌كراو  به‌شه‌رمنییه‌كی‌  و 

وێستا.
كابولی‌ له‌ دیتنی‌ ئه‌م ڕوانگه‌یه‌ داچڵه‌كی‌ و ماوه‌یه‌ك 
به‌ چاوی‌ بزه‌وه‌ له‌ كچه‌كه‌م ڕاما و ئه‌مجار سه‌یر 
هه‌ستی‌  جوانی‌  به‌  ده‌ریخست  خه‌مباره‌كه‌ی‌  كردنه‌ 
پێكردووه‌ كه‌ زیندووكردنه‌وه‌ی‌ یاده‌وه‌رییه‌ بێغه‌ل و 
غه‌شه‌كانی‌ پێشوو نه‌شیاوه‌. دواجار بزه‌یه‌كی‌ كرد 
و له‌ كاتێكا لێوی‌ ده‌له‌رزی‌ و چاوی‌ پر ئه‌سرین بوو 

بوو به‌ ده‌نگی‌ له‌رزۆك و به‌ پرمه‌وه‌ وتی‌: 
ماڵی‌ خه‌زووره‌ت  بۆ  ده‌ته‌وێت  ئایا  بچكۆله‌كه‌م،   -
مێردی‌  باوكی‌  وات��ای‌  ئیتر  كه‌  )مینی‌(  به‌ڵام  بچی‌؟ 
به‌ باشیده‌زانی‌ و نه‌یده‌توانی‌ وه‌ك پێشوو وه‌ڵامی‌ 
له‌  گۆنای‌  بیست  پرسیاره‌ی‌  ئه‌م  كه‌  هه‌ر  بداته‌وه‌، 
و  قه‌شه‌نگ  ده‌مووچاوه‌  هه‌ڵگه‌ڕا،  سوور  شه‌رمان 
فریشته‌ ئاسا‌كانی‌ له‌ به‌رامبه‌ر ئه‌وا خوار كرده‌وه‌ و 

سه‌ریدانه‌واند.
كه‌وتمه‌  بزانم  خۆم  به‌  بێئه‌وه‌ی‌  من  ئه‌مجاره‌یان 
و  كابولییه‌كه‌  پ��ی��اوه‌  پیره‌  دی���داری‌  ی��ه‌ك��ه‌م  ی��ادی‌ 
مینی‌  كاتێ‌  ب��وو.  خه‌مباری‌  له‌  پڕ  دڵم  و  كیژه‌كه‌م 
قووڵی‌  ئاهێكی‌  كابولی‌  ڕه‌حمانی‌  ده‌ره‌وه‌ چوو،  بۆ 
ڕیشه‌  س��ه‌ر  كه‌وته‌  ئه‌سرین  دڵ��ۆپ  دوو  و  كێشا 
له‌سه‌ر  و  ل��ه‌رزی‌  سه‌رتاپا  برنجییه‌كه‌ی‌،  و  م��اش 
بیره‌ی‌  ئه‌م  هه‌ستمكرد  ڕۆنیشت.  ژووره‌ك��ه‌  كه‌فی‌ 
ماوه‌  له‌م  ئه‌ویش  بێشك كچی‌  پێش كه‌  هاتۆته‌  بۆ 
له‌ زێدی‌ خۆی‌ دووركه‌وتۆته‌وه‌،  دوور و درێژه‌ی‌ 
ده‌ ساڵه‌دا  ئه‌م  ماوه‌ی‌  له‌  له‌مه‌  بووه‌، جگه‌  گه‌وره‌ 
داخوا چ به‌ڵایه‌كیان به‌سه‌رهێنا بێت! ده‌نگی‌ ئاواز و 
شه‌یپووره‌كانی‌ زه‌ماوه‌ند ده‌بیسترا، تیشكی‌ ئارامیی‌ 
ڕه‌حمانی‌  ده‌وروب��ه‌رم��ان��ی��ده‌داو  له‌  پاییز  ه��ه‌ت��اوی‌ 
كابولی‌ له‌ ماڵه‌ بچووكه‌كه‌م له‌ كه‌لكه‌ته ڕۆنیشتبوو، 
وێنه‌ی‌ چیاكانی‌ ئه‌فغانستان له‌ ڕووبه‌ڕووی‌ خۆیدا 

ده‌دیت. 

ده‌ستم بۆ گیرفانم برد و ئه‌سكیناسێكی‌ درشت که‌ هه‌موو خه‌رج و موخاریجی‌ زه‌ماوه‌ندی‌ كچه‌كه‌مبوو 
ده‌رهێنا و دامێ‌ و له‌ كاتێكدا قوڵپه‌ی‌ گریان گه‌رووی‌ ڕێکده‌گوشیم وتم: 

- ره‌حمان بۆ لای‌ كچه‌كه‌ت بگه‌ڕێوه‌، له‌وانه‌یه‌ خۆشحاڵییه‌كه‌ت به‌ بینینی‌ وێنه‌ی دووباره‌ی‌ ئه‌و، كچه‌كه‌ی‌ 
منیش به‌خته‌وه‌ر بكات.

دیاره‌ من به‌ دانی‌ ئه‌م پاره‌یه‌ به‌و‌ نا چاربووم به‌شی‌ هه‌ره‌ زۆری‌ مه‌راسیمی‌ زه‌ماوه‌ندی‌ كیژه‌كه‌م لابه‌م. 
ئۆركێسترای‌  تاقمی‌  یان  بكڕم،  له‌ شاره‌داری‌  پێویستبوو  ئه‌و شه‌وه‌  بۆ  كاره‌بایه‌ی‌  ئه‌و  نه‌مده‌توانی‌  ئیتر 
سه‌ربازیی‌ بانگ بكه‌م و خانمانی‌ تایفه‌ش له‌م ڕووداوه‌ تووڕه‌و ناڕه‌حه‌ت بوون، به‌ڵام له‌ ڕوانگه‌ی‌ منه‌وه‌ 
جه‌ژنی‌ زه‌ماوه‌ندی‌ كچه‌كه‌م ))مینی‌(( زۆر به‌ شكۆتر ببوو. چونكی‌ له‌وێ‌ له‌ وڵاتێكی‌ دووره‌وه‌ باوكێكی‌ گوم 

بوو دوای‌ ساڵانێك جیایی‌ ته‌نیا كچه‌كه‌ی‌ له‌ ئامێز ده‌گرت!

سه‌رچاوه‌: 

بهترین داستانهای‌ كوتاه دنیا، انتشارات فرهنگ و هز انتخاب و مقدمه‌: مهران برد بار، علیرضا مه‌تضوی 
کرونی، چاپ اول بهار 1368.

